
MOZZJONI GĦAL RIŻOLUZZJONI TAL-PARLAMENT EWROPEW

li fih ir-rakkomandazzjonijiet tal-Parlament Ewropew lill-Kunsill, lill-Kummissjoni u 
lis-SEAE dwar in-negozjati dwar il-Ftehim ta' Assoċjazzjoni UE-Ukraina
(2011/2132(INI))

Il-Parlament Ewropew,

– wara li kkunsidra l-Ftehim ta' Sħubija u Kooperazzjoni (FSK) bejn l-Unjoni Ewropea 
(UE) u l-Ukraina, li daħal fis-seħħ fl-1 ta' Marzu 1998, u li għandu jiġi ssostitwit mill-
Ftehim ta' Assoċjazzjoni1,

– wara li kkunsidra r-Regolament (KE) Nru 1638/2006 tal-Parlament Ewropew u tal-Kunsill 
tal-24 ta' Ottubru 2006 li jistabbilixxi dispożizzjonijiet ġenerali għat-twaqqif ta' Strument 
Ewropew ta' Viċinat u Sħubija (ENPI)2, u l-Programm Indikattiv Nazzjonali 2011-2013 
għall-Ukraina,

– wara li kkunsidra n-negozjati li għaddejjin bħalissa bejn l-UE u l-Ukraina dwar il-Ftehim 
ta’ Assoċjazzjoni, inklużi n-negozjati dwar Żona ta’ Kummerċ Ħieles Profonda u 
Komprensiva (DCFTA),

– wara li kkunsidra l-Konklużjonijiet tal-Kunsill dwar l-Ukraina tat-22 ta' Jannar 2007 li 
adottaw id-direttivi għan-negozjati,

– wara li kkunsidra s-sħubija tal-Ukraina fl-Organizzazzjoni Dinjija tal-Kummerċ, effettiva 
minn Marzu 2008,

– wara li kkunsidra d-Dikjarazzjoni Konġunta tas-Samit dwar is-Sħubija tal-Lvant li sar fi 
Praga fis-7 ta' Mejju 2009,

– wara li kkunsidra r-riżultati tas-Samits riċenti bejn l-UE u l-Ukraina, inkluż ir-
rikonoxximent mis-samit UE-Ukraina ta' Pariġi fl-2008 tal-Ukraina bħala pajjiż Ewropew 
li għandu storja komuni u valuri komuni mal-pajjiżi tal-Unjoni Ewropea, u l-
konklużjonijiet tas-Samit UE-Ukraina li sar fi Kiev fl-4 ta' Diċembru 2009,

– wara li kkunsidra r-riżoluzzjonijiet preċedenti tiegħu dwar l-Ukraina, b'mod partikulari 
dawk tal-25 ta' Frar 20103 u tal-25 ta' Novembru 20104,

– wara li kkunsidra l-Konklużjonijiet tal-Kunsill tal-Affarijiet Barranin dwar is-Sħubija tal-
Lvant tal-25 ta' Ottubru 2010,

– wara li kkunsidra l-Pjan ta' Azzjoni UE-Ukraina għal-liberalizzazzjoni tal-viża adottat fit-
22 ta' Novembru 2010,

– wara li kkunsidra l-adeżjoni tal-Ukraina għat-Trattat dwar il-Komunità tal-Enerġija, fl-1 

                                               
1 ĠU L 49, 19.2.1998, p. 3. 
2 ĠU L 310, 9.11.2006, p. 1.
3 Testi adottati, P7_TA(2010)0035.
4 Testi adottati, P7_TA(2010)0444.

ta' Frar 2011,

– wara li kkunsidra l-Aġenda ta' Assoċjazzjoni, li tieħu post il-Pjan ta' Azzjoni u li kienet 
approvata mill-Kunsill ta' Kooperazzjoni UE-Ukraina f'Ġunju 2009, u l-lista ta' 
prijoritajiet fl-Aġenda ta' Assoċjazzjoni UE-Ukraina għall-2011-12,

– wara li kkunsidra l-Komunikazzjoni Konġunta dwar Risposti ġodda għal Viċinat fi 
trasformazzjoni tal-25 ta' Mejju 2011 (COM(2011)0303), u l-Konklużjonijiet tal-Kunsill 
dwar il-Politika Ewropea tal-Viċinat adottata mill-Kunsill tal-Affarijiet Barranin fl-20 ta' 
Ġunju 2011, 

– wara li kkunsidra r-Rapport dwar il-Progress tal-Ukraina tal-Kummissjoni Ewropea 
adottat fil-25 ta' Mejju 2011(SEC(2011)0646),

– wara li kkunsidra l-Artikoli 90(5) u 48 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Barranin (A7-0000/2011),

A. billi l-Ftehim ta' Assoċjazzjoni futur mal-Ukraina jġib miegħu ġenerazzjoni ġdida ta' 
ftehimiet ta' assoċjazzjoni u jinvolvi livell mingħajr preċedenti ta' integrazzjoni bejn l-
Unjoni Ewropea u pajjiż terz; billi b'dan il-ftehim l-Ukraina tikkommetti ruħha li 
timplimenta parti kbira mill-acquis communautaire; billi n-negozjati mal-Ukraina huma 
fost l-aktar avvanzati fil-Viċinat tal-Lvant u għalhekk iservu bħala eżempju għall-Politika 
Ewropea tal-Viċinat (PEV) kollha kemm hi,

B. billi l-Ukraina hija pajjiż ta' importanza strateġika għall-UE; billi bħala riżultat tad-daqs, 
tar-riżorsi u tal-popolazzjoni u l-lokazzjoni ġeografika tagħha l-Ukraina għandha 
pożizzjoni distintiva fl-Ewropa, fattur li jrendiha attur reġjonali ewlieni li jeżerċita 
influwenza konsiderevoli fuq is-sigurtà, l-istabilità u l-prosperità tal-kontinent kollu,

C. billi l-Ukraina hija stat Ewropew u, skont l-Artikolu 49 tat-Trattat dwar l-Unjoni Ewropea, 
tista' tapplika biex issir membru tal-UE bħal kull stat Ewropew ieħor sakemm taderixxi 
mal-prinċipji tad-demokrazija, ir-rispett tad-drittijiet tal-bniedem u tal-libertajiet 
fundamentali u l-istat tad-dritt; billi l-konklużjoni ta' Ftehim ta' Assoċjazzjoni UE-
Ukraina, inkluż DCFTA, se tkun pass kbir fil-proċess tal-integrazzjoni Ewropea tal-
Ukraina; 

D. billi l-UE hija favur Ukraina demokratika u stabbli li tirrispetta l-prinċipji tal-ekonomija 
soċjali tas-suq, l-istat tad-dritt, id-drittijiet tal-bniedem u l-protezzjoni tal-minoranzi, u li 
tiggarantixxi d-drittijiet fundamentali; billi l-isforzi tal-Ukraina biex tibni l-istabilità 
politika domestika u żżid il-livell ta' riforma interna qed ikunu mħaffa u qed jiffaċilitaw l-
iżvilupp ulterjuri tal-integrazzjoni Ewropea tal-Ukraina,

E. billi t-tmexxija politika u tal-istat Ukraina ripetutament ikkonfermat l-impenn tagħha 
għall-integrazzjoni Ewropea u l-ambizzjoni f'perspettiva fit-tul tagħha li tqiegħed l-
Ukraina f'pożizzjoni li tkun tista' ssir Stat Membru tal-Unjoni Ewropea; billi dan il-għan 
għad għandu l-appoġġ tal-atturi kollha fix-xenarju politiku tal-Ukraina; billi ż-żieda fil-
kooperazzjoni bejn l-Ukraina u l-Membri tal-Parlament Ewropew, u bejn l-Ukraina u l-
parlamenti tal-Istati Membri tal-UE, hija eżempju ta' min ifaħħru ta' ħidma flimkien bejn 

forzi politiċi differenti għall-avvanz tal-integrazzjoni tal-Ukraina fl-UE; 

F. billi l-progress tal-Ukraina fit-triq tal-integrazzjoni Ewropea jrid ikun ibbażat fuq politika 
ta' riformi sistematiċi u irriversibbli f'numru ta' oqsma istituzzjonali, ekonomiċi u soċjali 
importanti; billi twettqu jew qed jitwettqu riformi importanti; billi l-qafas provdut mill-
Ftehim ta' Assoċjazzjoni se jikkostitwixxi strument kruċjali għall-modernizzazzjoni tal-
Ukraina u pjan direzzjonali għat-tmexxija tar-riformi domestiċi interni tagħha,

G. billi l-Ftehim ta' Assoċjazzjoni se jkollu impatt pożittiv fuq il-klima tan-negozju fl-
Ukraina, peress li jipprovdi atturi fil-qasam tan-negozju tal-UE u l-Ukraina b'regoli u 
standards komuni u għalhekk iżid il-prevedibbiltà tal-investimenti fl-Ukraina; billi dan l-
impatt pożittiv se jissaħħaħ iktar mill-implimentazzjoni sħiħa u effettiva tal-liġi kontra l-
korruzzjoni,

H. billi l-Federazzjoni Russa qed teżerċita pressjoni eċċessiva fuq l-Ukraina biex din ma 
tistabbilixxix DCFTA mal-Unjoni Ewropea, iżda minflok tingħaqad f'Unjoni Doganali 
mar-Russja, il-Bjelorussja u l-Kazakistan, pajjiżi barra d-WTO li għadhom jikkostitwixxu 
suq ta' esportazzjoni ewlieni għall-prodotti Ukraini; billi d-DCFTA huwa strument għall-
modernizzazzjoni u l-istabbiliment tiegħu joffri benefiċċji finanzjarji lill-Ukraina, li jsiru 
iktar tanġibbli maż-żmien,

I. billi l-Ukraina dan l-aħħar iċċelebrat l-20 anniversarju tal-indipendenza tagħha; billi 
hemm ġenerazzjoni ġdida ta' Ukraini edukati li ma esperjenzawx l-era Sovjetika, li 
għandhom ambizzjonijiet qawwija favur l-Ewropa u li se jipprovdu għall-
modernizzazzjoni tal-pajjiż u l-integrazzjoni tiegħu mal-Unjoni Ewropea,

1. Fil-kuntest tan-negozjati li għaddejjin dwar il-Ftehim ta' Assoċjazzjoni, jindirizza r-
rakkomandazzjonijiet li ġejjin lill-Kunsill, lill-Kummissjoni u lis-SEAE:

(a) li jagħmlu l-progress kollu meħtieġ sabiex ikun konkluż malajr il-Ftehim ta' 
Assoċjazzjoni UE-Ukraina, sa mhux aktar tard minn tmiem l-2011;

(b) li jħabirku għall-iffirmar tal-ftehim mill-Kunsill matul l-ewwel nofs tal-2012 u li 
jqiegħdu għad-dispożizzjoni tal-Parlament Ewropew u tal-parlamenti nazzjonali d-
dokumenti kollha rilevanti għall-proċess ta' ratifikazzjoni sa mhux aktar tard minn 
tmiem l-2012;

(c) li jipprovdu l-Ukraina b'assistenza finanzjarja, teknika u legali suffiċjenti matul il-
proċess ta' implimentazzjoni tal-ftehim u jsaħħu l-kapaċità amministrattiva tagħha billi 
jżidu l-forom kollha ta' għajnuna disponibbli f'dan il-qasam; u għal dan il-għan, 
jisfruttaw aħjar il-Programm Komprensiv għall-Bini tal-Istituzzjonijiet (CIB) u biex 
jikkunsidraw li joħolqu Grupp Konsultattiv ta' Livell Għoli tal-UE lill-Ukraina biex 
jgħinu lill-pajjiż fl-isforzi tiegħu biex jallinja ruħu mal-leġiżlazzjoni tal-UE;

(d) li jwaqqfu programm ta' skambju reċiproku għall-impjegati ċivili sabiex jiffaċilitaw l-
implimentazzjoni tal-Ftehim ta' Assoċjazzjoni, u b'mod partikolari d-DCFTA;

(e) li jgħinu lill-awtoritajiet tal-Ukraina biex jinfurmaw lill-poplu tal-Ukraina dwar il-
Ftehim ta' Assoċjazzjoni sabiex jibnu l-appoġġ għall-aġenda ta' riforma;

(f) li jiftħu malajr kemm jista' jkun fl-Ukraina uffiċċju tal-informazzjoni tal-UE, li jaħdem 
kemm biex iqajjem kuxjenza fost il-pubbliku tal-Ukraina dwar il-funzjonament tal-
Unjoni Ewropea u l-politiki u l-valuri tagħha, u biex jiffaċilita parteċipazzjoni akbar 
fil-programmi tal-UE;

Aspetti istituzzjonali/ Djalogu politiku 

(g) li jsaħħu l-qafas eżistenti ta' kooperazzjoni bejn l-UE u l-Ukraina dwar il-ħarsien tad-
drittijiet tal-bniedem u l-libertajiet fundamentali; 

(h) li jinkludu benchmarks ċari għall-implimentazzjoni tal-Ftehim ta' Assoċjazzjoni u 
jagħmlu dispożizzjoni għal mekkaniżmi ta' monitoraġġ, inkluż il-provvediment ta' 
rapporti regolari lill-Parlament Ewropew; li jiżguraw li l-mekkaniżmu ta' soluzzjoni 
tat-tilwim tal-ftehim jista' jintuża f'każ ta' ksur tal-libertajiet fundamentali jew tal-istat 
tad-dritt, evalwat fuq il-bażi ta' dawn il-benchmarks ċari;

(i) li jenfasizzaw l-importanza tar-ratifikazzjoni mill-Ukraina tal-Istatut ta' Ruma tal-
Qorti Kriminali Internazzjonali fil-proċess tar-riforma kostituzzjonali;

(j) li jieħdu l-azzjonijiet meħtieġa biex jiżguraw djalogu msaħħaħ bejn l-UE u l-partiti 
politiċi kollha, u jinkoraġġixxu djalogu bejn il-partiti fl-Ukraina;

Kooperazzjoni ekonomika u skont is-settur

(k) li jsaħħu, fil-qafas tal-ftehim, il-kooperazzjoni bejn l-Ukraina u l-UE fil-qasam tal-
enerġija;  li jaħdmu għall-konklużjoni ta' ftehimiet ulterjuri bejn l-UE u l-Ukraina bl-
għan li jiżguraw il-provvisti ta' enerġija għaż-żewġ naħat, inkluża sistema ta' tranżitu 
affidabbli u diversifikata għaż-żejt u l-gass u mekkaniżmu ta' rispons komuni fil-każ 
ta' tfixkil jew interruzzjonijiet tal-kunsinni taż-żejt u l-gass mill-Federazzjoni Russa;

(l) li jsaħħu l-kooperazzjoni rigward l-iskambji taż-żgħażagħ u tal-istudenti u fl-iżvilupp 
ta' programmi ta' boroż ta' studju li jippermettu lill-Ukraini jiffamiljarizzaw ruħhom 
mal-Unjoni Ewropea u l-Istati Membri tagħha;

(m)li jagħtu l-appoġġ kollu meħtieġ lill-Ukraina fl-isforzi tagħha għall-implimentazzjoni 
ambjentali bbażata fuq l-acquis communautaire, f'konformità ma' ftehimiet ambjentali 
multilaterali; 

(n) li jiżviluppaw strumenti speċifiċi biex jgħinu s-soċjetà ċivili tal-Ukraina li ssir 
familjari mal-proċess ta' djalogu bejn is-sieħba soċjali fl-UE, sabiex tkompli tkun 
integrata s-soċjetà ċivili fil-proċessi tal-politiki fl-Ukraina;

Ġustizzja, Libertà u Sigurtà

(o) li jistabbilixxu skadenzi konkreti għat-twaqqif ta' reġim mingħajr viża bejn l-Ukraina 
u l-Unjoni Ewropea aktar milli jibqgħu jaħsbu f'perspettiva fit-tul, sakemm l-Ukraina 
tissodisfa l-kriterji tekniċi meħtieġa stabbiliti fil-pjan ta' azzjoni dwar il-
liberalizzazzjoni tal-viża; li jistabbilixxu l-objettiv intermedju tal-abolizzjoni tat-tariffi 
eżistenti għall-viża; u li jintroduċu miżuri speċjali waqt il-Kampjonat tal-Futbol 

Ewropew, bil-ħsieb li jużaw din l-okkażjoni speċjali bħala perjodu ta' prova għal 
reġim mingħajr viża;

2. Jagħti istruzzjonijiet lill-President tiegħu sabiex jgħaddi din ir-riżoluzzjoni li fiha r-
rakkomandazzjonijiet tal-Parlament Ewropew lill-Kunsill, lill-Kummissjoni, lis-SEAE, u, 
għall-informazzjoni tagħhom, lill-awtoritajiet tal-Ukraina.


